
ᒪᓕᒐᓕᐅᖅᑏᑦ ᐅᐸᒃᑐᑦ: 
ᓯᕗᓕᖅᑎ ᐄᕙ ᐋᕆᐊᒃ, ᐊᖓᔪᖅᑳᖅ ᔭᐃᒥᓯ ᐋᕆᐊᒃ, ᒨᓯᓯ ᐊᐅᐸᓗᒃᑐᖅ, ᐊᖓᔪᖅᑳᖅ ᑕᒑᖅ ᑰᓕ, ᒫᓂᑲ ᐃᐊᓪ, 
ᕌᓐ ᐃᐊᓕᐊᑦ, ᔫ ᐃᓄᒃ, ᐊᖓᔪᖅᑳᖅ ᓗᐊᓐ ᑯᓱᒐᖅ, ᔮᓐ ᓂᓐᖓᖅ, ᔮᓂ ᓂᖏᐅᖓᓐ, ᐄᓯᑲᐃᔭ ᐅᓲᑖᐱᒃ, 
ᐊᖓᔪᖅᑳᖅ ᑮᑦ ᐲᑕᓴᓐ, ᐋᓚᓐ ᕋᒻᐴᑦ, ᕗᕆᑦ ᓯᐊᓪ, ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ, ᓗᐃ ᑕᐹᕐᔪᒃ, ᐊᖓᔪᖅᑳᖅ ᐲᑕ 
ᑕᑉᑑᓇ, ᐅᖃᖅᑎ ᕼᐊᓐᑐ ᑐᑐ, ᔨᓂ ᐅᒡᔪᒃ. 
 

ᑐᒃᓯᐊᕐᓂᖅ 
 
ᐃᒃᓯᕙᐅᑕᖅ (ᐊᖓᔪᖅᑳᖅ ᕼᐊᓐᑐ ᑐᑐ)(ᑐᓵᔨᑎᒍᑦ): ᐅᓪᓛᒃᑯᑦ ᑕᒪᑦᓯ. ᑕᒫᓃᑦᑐᐊᐱᐅᒐᔅᓯ ᖁᕕᐊᓇᖅ. 
ᐱᒋᐊᓚᐅᓐᖏᓂᑦᑎᓐᓂ ᐊᐱᕆᒍᒪᔭᕋ ᒥᔅᑕ ᓂᖏᐅᖓᓐ ᑐᒃᓯᐊᖁᓗᒍ. 
 
>>ᑐᒃᓯᐊᖅᑐᑦ 

 
ᐊᖏᖅᑕᐅᓂᖓ ᑲᑎᒪᔾᔪᑎᒃᓴᖅ 

 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. ᑲᑎᒪᔾᔪᑎᒃᓴᖅ 2. ᕿᒥᕐᕈᓂᖅ ᐊᒻᒪ ᐊᖏᕈᑎᖃᕐᓂᖅ 
ᑲᑎᒪᔾᔪᑎᒃᓴᓂᑦ ᐃᓕᖅᑯᓯᕆᔭᐅᓂᐊᖅᑐᓂᒡᓗ. ᐊᖏᖅᐱᓰ ᑖᒃᑯᐊ ᑲᑎᒪᔨᐅᔪᑦ ᑲᑎᒪᔾᔪᑎᒃᓴᕗᑦ ᐱᓪᓗᒋᑦ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᒻᒪᓗᑦᑕᐅᖅ ᐱᓯᒪᒐᒃᓯ ᑕᒡᕙᓂ ᓵᒃᓯᓐᓂ ᑖᒃᑯᓂᖓ ᐃᓕᖅᑯᓯᕆᓂᐊᖅᑕᑎᓐᓂᒃ 
ᓄᓇᕗᒥ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ ᑲᑎᒪᔨᒃᓴᐅᓂᐊᖅᑐᒥᒃ ᓂᕈᐊᓂᕐᒧᑦ. ᐊᖏᖅᐱᓰᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓈᓴᐅᑎᖓ 3 ᑲᑎᒪᔾᔪᑎᒃᓴᑦᑎᓐᓂ. ᓂᕈᐊᒐᒃᓴᓕᐅᕐᓂᖅ ᑲᑎᒪᔨᐅᖃᑕᐅᓂᐊᖅᑐᓂᒃ 
ᐊᐅᓚᑦᓯᔩᑦ ᑲᑎᒪᔨᒋᓂᐊᖅᑕᖏᓐᓄᑦ ᓄᓇᕗᒥ ᑖᓐᓇ ᒪᑐᐃᓐᖔᖅᓯᒪᓕᖅᐳᖅ. ᓂᕈᐊᒐᒃᓴᓐᖑᖅᑎᑕᐅᒍᔅᓯ 
ᐊᖏᑲᐅᑎᒋᓂᐊᖅᐳᓯ ᐋᒡᒑᑲᐅᑎᒋᓗᓯᓘᓐᓃᑦ. ᒥᔅᑕ ᓂᓐᖓᖅ. 
 

ᓂᕈᐊᒐᒃᓴᓐᖑᖅᑎᑦᑎᓂᖅ ᒥᓂᔅᑕᒥᒃ 
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ ᐊᒻᒪᓗ ᐅᓪᓛᒃᑯᑦ, ᐃᒃᓯᕙᐅᑖᖅ. ᑖᒃᑯᐊᓗ ᑲᑎᒪᔨᐅᖃᑎᒃᑲ ᐅᓪᓛᒃᑰᖅᐸᒃᑲ. 
ᑕᐃᒪ ᐸᕐᓇᑉᐸᓪᓕᐊᓪᓗᖓ ᓂᕈᐊᒐᒃᓴᓐᖑᖅᑎᑦᑎᓂᐊᕐᓗᖓ, ᐃᒃᓯᕙᐅᑖᖅ, ᑕᐃᔅᓱᒪᓂ ᐅᑎᖅᑳᕈᒪᔪᖓ 
ᓄᓇᕘᑖᖅᐸᓪᓕᐊᓚᐅᖅᓯᒪᑎᓪᓗᑕ ᖃᓄᐃᓕᐅᕈᑎᒋᓚᐅᖅᓯᒪᔭᖅᐳᑦ ᐱᔾᔪᑎᒋᓪᓗᒋᑦ. ᑖᓐᓇ 
ᓯᕗᓕᖅᑎᐅᖃᑎᒋᔭᖅᐳᑦ ᓗᐃ ᐱᓚᑲᑉᓯ ᐅᓂᒃᑳᓚᐅᖅᓯᒪᖕᒪᑦ ᓯᓐᓇᒃᑑᒪᒋᓚᐅᖅᑕᒥᓂᒃ, ᐱᒍᒪᓚᐅᖅᑕᒥᓂᒃ 
ᓄᓇᕗᒥ. ᐃᒪᓐᓇ ᓲᕐᓗ ᐊᕕᑦᑐᖅᓯᒪᓐᖏᑦᑐᒥᒃ ᐱᑕᖃᕆᐊᖃᖁᔨᓚᐅᖅᓯᒪᖕᒪᑦ. ᑕᐃᒪ ᓂᕈᐊᒐᒃᓴᓐᖑᖅᑎᒍᒪᔭᕋ 
ᒥᔅᑕ ᕗᕆᑦ ᓯᐊᓪ, ᑲᑎᒪᔨᐅᔪᖅ ᕿᑭᖅᑖᓘᑉ ᓂᒋᐊᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓂᓐᖓᖅ. ᒥᔅᑕ ᓯᐊᓪ, ᐊᖏᖅᐲᑦ? 
 
ᓯᐊᓪ (ᑐᓵᔨᑎᒍᑦ): ᐄ, ᐃᒃᓯᕙᐅᑖᖅ, ᐊᖏᖅᑐᖓ. 
 



ᐱᖓᑦᓯᖅ, ᓯᑎᐱᕆ 28, 2011 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ 2 
 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᐊᓪ. ᑲᑎᒪᔨᐅᔪᖅ ᐊᖏᕐᒪᑦ. ᑭᓇᒃᑲᓐᓂᖅ ᓂᕈᐊᕋᔅᓴᖑᖅᑎᑕᐅᕙ? 
ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪ ᓂᕈᐊᒐᒃᓴᓐᖑᖅᑎᑦᑎᒍᒪᔪᖓ ᔨᓂ ᐅᒡᔪᖕᒥᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᔅ ᐅᒡᔪᖅ ᐊᖏᖅᐲᑦ? 
 
ᐅᒡᔪᖅ: ᖁᐊᓇᖅᑯᑎᑦ. ᐊᖏᖅᐳᖓ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᐅᒡᔪᖅ. ᑖᓐᓇ ᐊᖏᕐᒪᑦ ᒥᔅ ᐅᒡᔪᖅ. ᑭᓇᒃᑲᓐᓂᖅ 
ᓂᕈᐊᕋᔅᓴᖑᖅᑎᑕᐅᕙ? ᑕᐃᒪ ᐱᑕᖃᕈᓐᓃᕐᒪᑦ ᐃᓵᒃᓯᒪᔪᖃᕈᓐᓃᕐᒪᑦ. ᑕᐃᒪ ᑲᑎᒪᔩᑦ ᐊᖏᖅᐹᑦ ᑕᒪᓐᓇ 
ᓂᕈᐊᒐᒃᓴᓐᖑᖅᑎᑦᑎᓂᖅ ᒪᑐᒻᒪᑦ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑕᐃᒪᑦᑕᐅᖅ ᐃᓕᖅᑯᓯᕆᓂᐊᖅᑕᕗᑦ ᒪᓕᒡᓗᒋᑦ ᐊᖏᕈᑕᐅᓯᒪᔪᑦ 
ᐅᕙᑦᑎᓐᓄᑦ, ᓂᕈᐊᒐᒃᓴᓐᖑᖅᑎᑦᓯᒃᑲᓐᓂᕐᓂᐊᓐᖏᒻᒪᑕ ᑖᒃᑯᐊ ᓂᕈᐊᒐᒃᓴᓐᖑᖅᑎᑕᐅᔪᑦ ᐅᖃᓪᓚᒍᓐᓇᖅᓯᕗᑦ. 
ᑖᒃᑯᐊ ᖃᐅᔨᒪᖁᔭᒃᑲ 10 ᒥᓂᑦᓯᑐᐃᓐᓇᖅ ᐅᖃᕈᓐᓇᕐᓂᐊᕐᒪᑕ. ᐊᒻᒪᓗᑦᑕᐅᖅ ᑕᐃᒪᓐᓇ ᐃ, ᐅ, ᐊ-ᕐᓗᒋᑦ ᒥᔅᑕ 
ᓯᐊᓪ ᓯᕗᓪᓕᖅᐸᐅᓂᐊᕐᒪᑦ. ᒥᔅᑕ ᓯᐊᓪ ᐊᑏ ᑲᔪᓯᒋᐊᕆᑦ. 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᑲᑎᒪᔨᐅᖃᑎᒃᑲ. ᑕᐃᒪ ᐊᑎᕋ 
ᐃᓕᔭᐅᖁᔭᐅᓂᐊᓚᐅᓐᖏᑦᑑᒐᓗᐊᖅ, ᐃᓕᔭᐅᖁᓚᐅᓐᖏᑦᑑᒐᓗᐊᖅ, ᐃᓛᒃ ᐃᓕᒍᒪᓚᐅᓐᖏᑕᕋᓗᐊᕋ, ᑭᓯᐊᓂ 
ᐊᖏᓚᐅᖅᐳᖓ ᐃᓱᒪᒃᓴᖅᓯᐅᕈᒪᓪᓗᖓ ᐊᖏᕈᑎᖃᖅᖢᖓᓗ.  
 
ᑕᐃᒪ ᐊᕐᕌᒍᑦ ᐱᖓᓲᓯᒪᓕᖅᑐᐃᑦ ᐅᕙᒍᑦ ᑲᑎᒪᔨᓐᖑᖅᑎᑕᐅᓯᒪᒐᑦᑕ. ᐅᖃᕈᓐᓇᖅᑐᖓ ᐊᒃᓱᕈᖅᖢᖓ 
ᐱᓕᕆᐊᖃᖃᑦᑕᖅᓯᒪᒐᒪ ᓵᑕᐅᔪᒃᓴᐅᓪᓗᖓ ᒪᓕᒐᓕᐅᖅᑎᒃᑯᓐᓄᑦ. ᐃᒪᓐᓇ ᑲᔪᓰᓐᓇᖃᑦᑕᓐᖏᒃᑲᓗᐊᖅᑐᖓ, 
ᑭᓯᐊᓂ ᖁᕕᐊᓱᑉᐳᖓ ᐃᓚᖏᑦ ᑕᒪᒃᑯᐊ ᑯᐊᐳᕇᓴᐃᑦ ᑮᓇᐅᔭᓂᑦ ᐊᑐᓗᐊᖃᑦᑕᕐᒪᑕ ᐱᓕᕆᐊᕆᒋᐊᖃᖅᑕᖏᑦ 
ᐱᓕᕆᐊᕆᒋᐊᖃᕋᓗᐊᖅᖢᓂᒋᑦ.  
 
ᑕᖅᑭᐅᓂᐊᖅᑐᓂᑦ ᐊᒡᒋᖅᑐᓂᑦ, ᐱᒻᒪᕆᐅᔪᓂᑦ ᐃᓱᒪᓕᐅᕆᐊᖃᕐᓂᐊᕋᑦᑕ. ᑕᐃᒪᓐᖓᓂᑦ ᑕᐃᒪᓐᓇ 
ᖃᐅᔨᒪᕙᓪᓕᐊᒐᑦᑕ ᑮᓇᐅᔭᑭᒃᓴᖅᐸᓪᓕᐊᒐᑦᑕ ᓯᓚᕐᔪᐊᒥ ᑕᐃᒪᓐᓇ ᐃᓕᑕᕆᒋᐊᖃᖅᐸᕗᑦ ᑕᒪᒃᑯᐊ ᑮᓇᐅᔭᓂᑦ 
ᐊᑐᓗᐊᖅᑕᐃᓕᒪᒋᐊᖃᕐᓂᕐᒧᑦ.  
 
ᐃᒪᓐᓇ ᓱᓕᑦᓯᐊᕐᓗᑕ ᐱᓕᕆᒋᐊᖃᕋᑦᑕ. ᐊᕐᕌᒍᓂᑦ ᐱᖓᓲᓕᖅᑐᓂᑦ, ᓂᓪᓕᐊᖏᓐᓇᖃᑦᑕᖅᓯᒪᓪᓗᖓᓗ ᑕᒡᕙᓂ 
ᒪᓕᒐᓕᐅᕐᕕᖕᒥ. ᑕᐃᒪᓐᓇ ᐊᓯᐊᓂᒃ ᐱᓕᕆᐊᖃᖁᔭᐅᒍᒪ ᐊᐅᓚᑦᓯᔩᑦ ᑲᑎᒪᔨᖏᓐᓄᑦ ᑕᐃᒪᓐᓇ 
ᐱᓕᕆᐊᖃᕈᓐᓇᕐᓂᐊᖅᑐᖓ.  
 
ᐊᒃᓱᕉᑎᖃᖅᓯᒪᕗᖓ ᑕᒪᒃᑯᓂᖓ ᒐᕙᒪᒃᑯᓐᓂᑦ ᐊᐅᓪᓛᑦᓯᐊᖁᔨᓪᓗᖓ ᐊᕐᕌᒍᒐᓴᐅᓯᒪᓕᖅᑐᓂᒃ ᐊᒻᒪᓗ 
ᖁᕕᐊᓱᑉᐳᖓ ᐃᑲᔪᖅᑐᖅᑕᐅᒍᓐᓇᕋᒪ ᑕᒪᑐᒧᖓ ᑲᑎᒪᔨᓐᖑᖅᑎᑕᐅᒐᓱᒃᑎᑕᐅᓂᓐᓂ ᐊᐅᓚᑦᓯᔩᑦ ᑲᑎᒪᔨᖏᓐᓄᑦ. 
ᖁᔭᓐᓇᒦᒻᒪᕆᒃ.  

>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᐊᓪ. ᑕᐃᒪ ᒥᔅ ᐅᒡᔪᖕᒨᕐᓂᐊᓕᖅᐳᒍᑦ. 10 ᒥᓂᑦᓯᖃᖅᐳᑎᑦ. 
 
ᐅᒡᔪᖅ: ᖁᔭᓇᖅᑯᑎᓐ, ᐅᕙᖓ ᔨᓂ ᑲᓇᔪᖅ ᐅᒡᔫᔪᖓ. ᒪᓕᒐᓕᐅᖅᑎᐅᔪᖓ ᓇᑦᓯᓕᖕᒥᐅᓄᑦ. ᑕᒡᕗᖓ 
ᐆᒃᑐᖃᑕᐅᔪᖓ ᒥᓂᔅᑑᓂᕐᒧᑦ.  
 
ᖃᐅᔨᒪᔪHᐃ ᑕᐃᒪᓐᖓᑦ ᐱᒋᐊᕋᒪ ᐊᖕᒪᕌᖓᑦ ᐆᒃᑐᐃᓐᓇᖅᑐᖓ. Hᐊᓇᑦᑎᐊᖃᑦᑕᖅᑐᖓ ᑖᑉᑯᐊ ᐱᔾᔪᑎᒋᓪᓗᒋᑦ 
ᐅᖅᓱᖅᑑᕐᓗ, ᑕᓗᕐᔪᐊᕐᓗ, ᓄᓇᕗᒻᒥᐅᓪᓗ. ᐅᖃᒻᒪᑕᐅᒋᐊᖃᓕᕌᖓᑕ ᐅᖃᖅᑕᐃᓪᓕᖃᑦᑕᓐᖏᑦᑐᖓ.  
 
ᑖᑉᑯᐊᑦ ᐃᓪᓗᐊᖅHᐊᖅᑕᐅᓐᓇHᐅᐊᖅᑐᑦ ᒪᓕᒐᒃᓴᑦ ᐅᑉᓗᒥ ᕼᐊᓇᔭᖅᑯᑦ Hᐃᕗᓂᒃᓴᑉᑎᓐᓄᑦ ᐊᒃᑑᑎᓂᐊᒻᒪᑕ. 
ᓇᖏᖅHᐃᒪᑦᑎᐊᖅᑐᖓ Hᐅᒦᑦᓱᒪᔮᓴᒻᓂᑦ ᓇᓗᔭᐅᖃᑦᑕᓐᖏᓪᓗᖓᓗ. ᐃᓄᒃᑎᑐᓪᓗ ᐅᖃᒻᒪᔪᓐᓇᑦᑎᐊᖅᖢᖓ. 
ᐃᓄᒃᑎᑐᑦ ᐃᓕᖅᑯHᐃᐊᑦ ᐊᑐᖅᑕᐅᔨᐊᖃᖅᐸᑦ ᐊᖏᖃᑎᒋᑦᑎᐊᖅᑕᒃᑲᓐ. Hᐊᓇᑦᑎᐊᕈᓐᓇᖅᖢᖓᓗ 
ᕼᐊᓇᔭᖅᑐᐃᓐᓇᖅᖢᖓᓗ ᑕᒪᐅᖓ ᐃᓚᐅᓕᕋᒪ.  
 
ᑖᒃᑯᐊ ᐃᓱᒪᒋᓪᓗᐊᖅᑕᒃᑲᑦ ᐱᔪᒪᔾᔪᑎᒋᔭᒃᑲ ᒥᓂᔅᑑᓂᕐᒧᑦ ᑖᑉᑯᐊᑦ ᐅᓐᓂᒃᑕᐅᓇHᐅᐊᖃᑦᑕᖅᑐᑦ 
ᐅᓗᕆᐊᓇᖅᑐᒦᑦᑐᑦ ᐊHᐃᔾᔨᖅᐹᓪᓕᕆᐊᖃᕋᓱᒋᓪᓗᒋᑦ ᐃHᐅᒪᒋᖃᑦᑕᕋᑉᑭᑦ ᐃᓂᖃᑦᑎᐊᖅᑑᔮᓐᖏᒻᒪᑕ 
ᐅᓗᕆᐊᓇᖅᑐᒦᑦᑐᑦ, ᐃᓕᐊᕐᔪᐃᓪᓘᓐᓃᑦ ᐃᓄᑐᖃᐃᓪᓘᓐᓃᑦ.  
 
ᐊᐃᑉᐹᑦᑕᐅᖅ ᐃᕼᐅᒪᒋᑦᑎᐊᕐᒥᔭᕋ ᐃᓕᕼᐊᖅᑐᓕᕆᓂᖅ ᓄᓇᕗᒥ. ᑖᒻᓇ ᐱᕚᓪᓕᕈᓐᓇᖅᑐᖅ 
ᐃᕼᐅᒪᖃᕐᕕᒋᑦᑎᐊᕈᓐᓇᕐᒥᒐᑉᑯ ᐃᖢᐊᖅᓯᔾᔪᑎᕚᓪᓕᖅᓴᐃᓂᒃ.  
 
ᑖᒻᓇᑦᑕᐅᖅ ᐊᒃᕼᐅᕉᑎᒌᓐᓇᖅᑕᕋ ᐋᓐᓂᐊᖃᕐᓇᓐᖏᑦᑐᓕᕆᓂᖅ ᐃᕼᐅᒪᒋᖃᑦᑕᕋᑉᑯ ᐊᖏᕙᓪᓛᒻᒪᑦ 
ᐋᓐᓂᐊᒻᒪᕆᒃᑐᓄᑦ ᐊᖏᔪᐊᓗᒻᒥᒃ ᑲᒪᕼᐅᖅᑎᑕᐅᖃᑦᑕᒻᒪᑕ ᒐᕙᒪᒃᑯᑦ, ᑭᕼᐃᐊᓂ ᐃᓄᓕᕆᓂᖅ ᑕᐃᒪᓐᓇ 
ᕿᒪᒃᑕᐅᔫᔮᖅᕼᐃᖅᖢᓂ ᐱᒻᒪᕆᐅᒐᓗᐊᒻᒥᑎᓪᓗᒍ ᐳᐃᒍᖅᑕᐅᕼᐃᒪᔫᔮᖅᕼᐃᒻᒪᑦ. 
 
ᑖᑉᑯᐊᑦᑕᐅᖅ ᐊᐱᖅᓱᐃᔩᑦ, ᐊᐱᖅᓱᖅᑕᐅᖃᑦᑕᖅᑐᑦ, ᐊᓄᓪᓚᒃᓯᖅᑕᐅᖃᑦᑕᖅᑐᑦ 
ᐃᓂᓪᓚᒃᑕᐅᕙᓪᓕᐊᓇᕼᐅᐊᖅᑑᒐᓗᐃᑦᑕᐅᖅ, ᑭᕼᐃᐊᓂ ᐃᓄᒻᒪᕆᐅᔪᒍᑦ ᐊᑦᑐᖅᑕᐅᕼᐃᒪᓪᓗᐊᕐᓂᐊᕋᑉᑕ 
ᑖᒃᕼᐅᒧᖓ ᕼᐃᕗᓂᒃᓴᒥ. ᑖᒻᓇᑦᑕᐅᖅ ᐃᕼᐅᒪᒃᓴᖅᕼᐃᐅᕈᑎᒋᑦᑎᐊᕈᓐᓇᕋᓱᒋᓪᓗᒍ ᐃᑲᔪᑦᑎᐊᕈᓐᓇᕋᕼᐅᒋᓪᓗᖓ 
ᐊᒃᕼᐅᕉᑎᒌᓐᓇᕋᑉᑯ. 
 
ᐱᓗᐊᖅᑐᒥᓪᓕ ᐆᒃᑐᖃᑕᐅᔪᖓ ᐃᑲᔪᑦᑎᐊᕈᓐᓇᕋᕼᐅᒋᓪᓗᖓ ᒥᓂᔅᑐᓐᖑᕐᓂᕈᒪ ᒥᓂᔅᑑᖃᑎᓐᓂᒃ. ᖁᔭᓐᓇᒦᒃ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᐅᒡᔪᒃ. ᑕᕝᕙ ᐱᐊᓂᒻᒪᑕ ᐅᖃᓕᒪᒋᐊᖃᖅᑐᑦ ᑖᒃᑯᐊ 
ᓂᕈᐊᒐᒃᓴᕈᖅᑎᑕᐅᔪᑦ.  
 
ᓂᕈᐊᓚᐅᓐᖏᓂᑦᑎᓐᓂ ᐅᖃᖅᑲᐅᒐᒪ ᖁᕕᐊᓇᖅ ᐃᓘᓇᑎᑦ ᑖᒃᑯᐊ ᐃᒃᓯᕙᐅᑕᐃᑦ ᐃᓐᓄᒃᓯᒪᔪᐊᐲᑦ ᑕᕝᕙᓂ 
ᒪᓕᒐᓕᐅᕐᕕᒻᒥ ᐊᒻᒪ ᑐᓐᖓᓱᑦᑎᒍᒪᔭᒃᑲ ᑖᒃᑯᐊ ᐱᖓᓱᑦ ᒪᓕᒐᓕᐅᖅᑎᓐᖑᕋᑖᖅᑐᑦ. ᐸᓐᓂᖅᑑᒥᓪᓗ, ᑐᓄᓂᕐᒥᓗ, 
ᐊᒻᒪᓗ ᐃᖃᓗᐃ ᐱᓇᖕᓇᖓᓂ ᑐᓐᖓᓱᒋᑦᓯ ᐱᖓᓲᓪᓗᓯ ᑕᒡᕗᖓ ᒪᓕᒐᓕᐅᕐᕕᖕᒧᑦ ᓯᕗᓪᓕᖅᐹᒥᒃ ᐃᓚᐅᓪᓗᓯ 
ᑕᒡᕙᓂ ᐱᓕᕆᐊᒃᓴᑦᓯᓐᓄᑦ ᒪᓕᒐᓕᐅᖅᑎᐅᓂᐊᖅᑎᓪᓗᓯ. ᑐᓐᖓᓱᑦᓯᐊᕆᑦᓯ.  
 

ᓂᕈᐊᕐᓂᖅ ᒥᓂᔅᑕᒥᒃ 
 
ᑲᔪᓯᓂᐊᓕᕋᑦᑕ ᓂᕈᐊᕈᑎᖃᕐᓗᑕ. ᑖᒃᑯᐊ ᓂᕈᐊᕈᑎᒃᓴᐃᑦ ᑐᓂᐅᖅᑲᖅᑕᐅᓂᐊᕐᒪᑕ ᐊᒻᒪᓗ ᒪᓕᒐᓕᐅᖅᑏᑦ 
ᓂᕈᐊᖁᓗᒋᑦ ᐋᖅᑭᑦᓯᐊᖅᓯᒪᓗᑎᒃ ᑕᐃᑯᖓ ᓂᕈᐊᕐᕕᐅᓂᐊᖅᑐᒧᑦ ᑕᕝᕗᖓ. 
 
ᖁᔭᓐᓇᒦᒃ. ᑐᓂᓯᔪᐃᓐᓇᐅᕕᓰ ᓂᕈᐊᕈᑎᑦᓯᓐᓂᒃ? ᑐᓂᓯᓐᓂᓐᖏᒃᑯᒃᓯ ᐱᕕᒃᓴᐃᕈᑎᕗᓯ. ᑖᒃᑯᐊ 
ᓈᓴᖅᑕᐅᒋᐊᖅᑐᕐᓂᐊᕐᖓᑕ ᐃᓯᖅᑕᐅᒋᐊᖃᓐᖏᑦᑐᒧᑦ. ᐅᑕᖅᑭᑲᐃᓐᓇᕈᑦᓯ ᓄᖅᑲᖔᑲᐃᓐᓈᕐᔪᓐᓂᐊᕋᑦᑕ. 
 
ᑐᓐᖓᓱᒋᑦᓯ ᐅᑎᕐᒥᒐᑦᓯ. ᑕᐃᒪ ᑲᑎᒪᒋᐊᒃᑲᓐᓂᕐᓂᐊᓕᕆᕗᒍᑦ. ᑕᐃᒪ ᑲᑎᒪᔩᑦ ᐅᖃᐅᑎᒍᒪᔭᒃᑲ ᑖᓐᓇ 
ᑲᑎᒪᔨᐅᔪᖅ ᕿᑭᖅᑖᓘᑉ ᓂᒋᐊᓄᑦ ᒥᔅᑕ ᓯᐊᓪ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ ᑲᑎᒪᔨᓐᖑᕐᓂᐊᕐᒪᑦ. 
 
>>ᐸᑦᑕᑐᖅᑐᑦ 
 
ᑕᐃᒪ ᐊᐱᕆᓂᐊᖅᐸᕋ ᐱᖁᔨᕗᖔᓕᐅᖁᓪᓗᒍ ᑖᒃᑯᐊ ᐊᓕᒃᑐᖅᑕᐅᖁᓪᓗᒋᑦ ᓂᕈᐊᕈᑕᐅᖅᑲᐅᔪᑦ. ᒥᔅᑕ 
ᐊᐅᐸᓗᒃᑐᖅ ᐃᓵᒃᐳᖅ. 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᐅᖃᖅᑏ, ᐱᖁᔨᕗᖔᖅᐳᖓ ᐊᓕᒃᑐᖅᑕᐅᖁᓪᓗᒋᑦ ᑖᒃᑯᐊ ᓂᕈᐊᕈᑕᐅᖅᑲᐅᔪᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐸᑦ ᐊᓕᒃᑐᖅᑕᐅᓂᐊᕐᒪᑕ ᓂᕈᐊᕈᑕᐅᖅᑲᐅᔪᑦ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑖᒃᑯᐊ ᓂᕈᐊᕈᑕᐅᖅᑲᐅᔪᑦ ᐊᓕᒃᑐᖅᑕᐅᓂᐊᖅᐳᑦ. ᐊᓕᒃᑐᖅᑕᐅᓕᖅᐳᑦ. ᑖᓐᓇ 
ᓯᕗᓕᖅᑎᓂᑦ ᓂᕈᐊᕐᓂᕐᒧᑦ ᐱᐊᓂᒃᐳᖅ. ᑖᒃᑯᐊ ᑲᑎᒪᔩᑦ ᐅᖃᐅᑎᒍᒪᔭᒃᑲ ᑲᑎᒪᒋᐊᒃᑲᓐᓂᕐᓂᐊᖅᐳᒍᑦ 11:00-
ᒧᐊᖅᐸᑦ ᐅᓪᓛᖅ. ᑕᐃᒪ ᐱᐊᓂᒃᐳᒍᑦ ᒫᓐᓇ. ᖁᔭᓐᓇᒦᒃ. 
 
>>ᑲᑎᒪᓂᖅ ᓄᖅᑲᖅᑐᖅ 9:17-ᒧᐊᖅᑎᓪᓗᒍ 

  


